
    Izugarri handia zen nazioarteko irteera-gunea, aireportuko I terminalean. Jendetza handia zebilen hara eta hona, eta ilara kilometrikoak zeuden mostradoreen aurrean. Pantaila erraldoi batean agertzen zen Moskurako hegaldia, beste helmuga batzuen ondoan. Olympia bere hegaldiaren datuak ulertzen saiatzen ari zen, ez baitzuen inola ere galdu nahi.

    Maleta, uztaia, eskuko motxila aparatu guztiekin eta zorroa maillot guztiekin. Karga handiegia zeraman gainean eta karro baten bila joan zen bere traste guztiak han ipintzeko, ez baitzuen kontraktura bat izan nahi trapezioetan. Clarak beste hainbeste egin zuen bere aurretik, eta urruntzen ari zen.




    Olympia korrika abiatu zen bere kaskoetako musikaren erritmoan dantzan; bizi-bizi zihoan, bere bidean agertzen zen orori sigi-sagaka iskin eginez. Bat-batean, Clararen aurre-aurrean gelditu zen, bien arteko tartea ondo neurtu gabe. Eta pentsatzekoa dena gertatu zen...




    Egia esan, kamera geldoan bezala gertatu zen guztia: Oly bere karroarekin hamar zentimetro eskasetara ikustean, Clarak platerak bezala zabaldu zituen begiak; Olympiak, berriz, izu-aurpegia jarri zuen, «Ai, ama!, ni ez naiz honetatik onik aterako» adieraziz bezala, eta besoak luzatu zituen frenatu nahian, maletek tope egin zezaten karroak aurrealdean zeukan barra txiki bati eutsiz. Ez zekiena zen barra hura maletak karrotik ez erortzeko zegoela han eta, horregatik, ezin zela tolestu kanporantz, baina bai barrurantz, eta konturatu zenerako, karroak frenatu, frenatu zuen, bai... baina nola!




    –Danbaaaaaa!!!




    –Aiii!... –esan zuen Olyk, karroa saihetsetan sartua zuela, sudu­rrari bi eskuekin helduta–. Ugte dut sugurra haugtsi dugdala...




    Davidekin gogoratu zen; eskolarteko txapelketan erdi zora­bia­tuta utzi zuen baloikada hura hartutakoan, hari atera zitzaion ahotsaren berdin-berdina zeukan orain Olympiak.




    –Odoletan zaude! –esan zion Clarak berehala.




    Sherlock Holmes izan beharrik ez zegoen hura esateko, bistakoa zen-eta; baina, nolanahi ere, Olympia poztu egin zen Clara kezkatu egiten zela ikustean. Edo hori pentsatu zuen behinik behin, begi bat nola edo hala erdi ireki eta bere taldekidea zuri-zuri zegoela ikusi zuenean. Bazirudien hark hartu zuela zartakoa. Kaskoak ere erori zitzaizkion, hortik atera kontuak.

    –Claga? –galdetu zion.




    Taldekide beteranoak begiak tapatuak zituen, beste aldera begira jarrita, Oly hura betiko Oly izan beharrean, alien mutante bat balitz bezala, ahalmen galaktiko miresgarriak zeuzkana larreko sagu bihurtzeko, begietara zuzen begiratuz gero.




    Begi-kliska bat egiteko behar den denboran, korro bat sortu zen Olyren eta Clararen inguruan Barajasko aireportura agurtzera joan zitzaizkien beste neskekin; Mayaren senarra ere han zen eta Kariño txakur-radarra ere bai.




    Lucíak hartu zuen Olympia besotik eta jaikitzen lagundu zion; bitartean, taldekako hiru gimnastak Clararen inguruan zeuden. «Ei! Zartakoa neuk hartu dut, zer arraio!», pentsatu zuen bere artean, baina hau besterik ez zitzaion atera:




    –Agdaioa!

    Neskak komunera joan ziren handik pixka batera. Clara berehala suspertu zen –«Bai, ba! Normala!», pentsatu zuen Olympiak–. Lucíak komu­ne­ko paper zuria hartu, bi zati moztu eta, txurroen moduan bil­duta, sudur zuloetatik sartu zizkion lagunari. Hipopotamo batena zirudien Olyren su­du­rrak. Urrutitik begiratuta, kea botatzen ari zela ematen zuen.




    –Ba, orain, abioiaren presioarekin-eta, igual papertxoek kortxo efektua egingo dizute eta lainoztagailu batetik bezala aterako zaizu odola.




    –Ez esateko hori, kontxo! –protesta egin zuen berehala Clarak.




    Olympiak ez zeukan garbi zergatik esan zuen, edo bera defendatzeagatik bakean laga zezaten, edo, beldur zelako, norbaitek berriz ere odola aipatuz gero, haren irudimena martxan jarri eta ez ote zen ostera ere mareatuko. Aukeran, hobe aurrenekoa zela pentsatzea... Lagunaren aldetik konplizitate pixka bat sentitzen bazuen, gutxienez alde on bat aterako zion zartako ikaragarri hari.




    Nolanahi ere, berehala ahaztu ziren Olympiaz, taldekako neska bat itxita gelditu baitzen bainuko kabinetako batean eta sekulako zarata baitzetorren handik; izan ere, neskak halako indarrez astintzen zuen atea, non ematen zuen behera botako zuela. Ia bost minutu behar izan zituzten neska ateratzeko, eta komunetik irten zirenean, han zegoen entzenatzailea kopeta ilun-ilunarekin, Olympiaren eta Clararen zain.




    –Ondo-ondo pasa, Oly –garrasi egin zion Lucíak. Hogeita hamazazpigarren aldia zen hura esaten ziola albistea eman ziotenetik.




    Hor hasi zen bere bidaia! Bi neskek besarkada handiekin agurtu zituzten gainerakoak, eta, maletak fakturatzeko zain zeuden bitartean, isil-isilik entzun zuten Mayak eman zien errieta, hain formalidade gutxi izateagatik. Gero, bidaiariak eta haien lagunak bereizten dituen marra gorria pasatu zuten.

    Kontrolak pasatu eta segituan, Olympiak kolpetxo batzuk sentitu zituen bizkarrean, eta arnasari eutsiz jiratu zen, kontuz-kontuz, mugimenduarekin aktibatzen diren hamar dinamita-kartutxo aurpegian pegatuta izango bazenitu, zuk egingo zenukeen bezala.




    –Zer?, orain boxeoan hasi al zara? –bota zion Mariok burla-aire ukitu batekin.




    Olyk ezin zuen sinistu! Nolatan zeuden mutilak han? Eta bera sudur itxura harekin!




    –Agdisdikako gimnagta gugtiak umore klagse begdina daugkazue, ala?




    Ortzi gogora etorri zitzaion, eta nola hark atletismora pasatzera gonbidatu zuen behin, Gasteizko SHEE-IVEF Klubeko pabiloian uztaiak ihes egin eta haren atzetik korrika ikusi zuenean.




    –Polit-polita zaude eta! –esan zion Adrianek barre txikien artean.




    –Bai, nosgi: nesga polig-poligten sudugga daugkat, egzta?




    –Tira, Oly, ez zaitez haserretu. Talde moduan parte hartuko dugu lehiaketan, eta ondo konpondu behar dugu!




    Hortxe hasi zen Olympia dena ulertzen: han zeuden Mario eta Adrian, Clara eta bera, entrenatzaileak eta Benigno, zazpiak berdin jantzita, denak ekipazio berdinarekin; eta beste hainbeste gertatzen zen artistikoko neskekin ere, urrutira ikusten zituenak berenganantz zetozela. Moskun talde moduan lehiatuko ziren, eta hori berria zen berarentzat: lehiaketa hartan, diziplina guztietako ariketak batuko ziren, eta guztien puntuak gehituz egingo zen sailkapena, herrialdeka.




    Barrea atera zitzaion ideia harekin poztuta, eta sudurrak sastakoa eman zion.




    –Ai! Aggaioa! –jaulki zitzaion ahotik. Bere txarrean, erreak itxura-antzean ahoskatzen hasia zen gutxienez... poliki-poliki eta katarro-ahotsarekin bazen ere. Barregarri sentitzen zen. «Ederki nago ni, inork serio hartzeko...!», pentsatu zuen bere artean, Mariok eta Adrianek berriz ere barreari eman ziotela ikustean.




    Maletak fakturatu ondoren, mutilek eskuko poltsa bana besterik ez zeramaten aldean, eta ontziratzeko atera iritsi ziren arte, han ibili ziren erritmikoko neskekin atertu gabe lardaskan, batean zirika eta hurrena adar joka.




    –Gure kirolan, aparatuak ez ditugu geuk eramaten, eraman egiten dizkigute –Adrianek.




    –Eta eskeggak, ezgta? Ez zaigtut nik imajinatzen gimnasiako zaldia bizkaggean egamanez, haggi-jasotzaile batek bezala.

    –Neskak, beharrezkoa al da hainbeste traste gainean eramatea? Benetan?




    –Ba, bai! Maleta galtzen badidate, akabo!, ezeg gabe geldituko naiz: ez apagaturik, ez maigllotik, ez motogtsik, ez puntegarik, ez musikarik, ez ezeg.




    –Ekarri zerbait, neskak, trasteak eramaten lagunduko dizuegu.




    «Mmmmm..., zerekin egongo ote da barregarriago?» –galdetu zion Olympiak bere buruari–. «Uztaia!».




    Clarak eta Olympiak beren uztaiak utzi bazizkieten, utzi zizkieten... Esku artean hartu zituztenetik gelditu gabe jardun zuten mutilek erabilera berriak asmatzen uztaientzat.




    –Zuri zer bururatu zaizu?




    –Flotagailu bat.




    –Bai zera...! Serio!?

    –Bolantea.




    –Kamioiek ere ez dute tokirik halako bolante puska baterako.




    –Belarritako bat.




    –Belarririk gabe geldi­tu­ko zinateke.




    –Aura bat, nik be­za­la­ko aingeruek dara­maten ko­roa –esan zuen Mariok, Olym­piaren uztaia buru gainean ipiniz.




    –Zuk segi ametsetan...




    Clara bere munduan sartu zen atzera. Lehen bezala, urrun agertzen zen, deskonektatua eta bere baitan bildua, kaskoak belarrietan zituela. Hegazkina ez zihoan betea, eta Olympiak haren ondoan eseri nahi izan zuenean, Clarak bere eskuko poltsa ipini zuen aldameneko eserlekuan, eta Olympiak beste eserleku bat bilatu behar izan zuen. Hutsaren hurrena falta zen aireratzeko! Handik bost minutu eskasetara, ahots bat heldu zitzaien kabinatik.




    –... deskonektatu gailu elektronikoak eta jarri zuen eserlekuen bizkarrak posizio bertikalean, mesedez...




    Olympiak atera zuen mugikorra eta Karmenen mezu bat heldu zitzaiola ikusi zuen; beti bezala, aurpegi irribarretsu asko eta harridura-marka mordo bat zekartzan. Zorte handia opa zion, eta agur moduan hitz hauek:




    Hurrengoan zurekin joango naiz!




    Hori izan zen berririk onena: Mariaren bajarekin, Karmen selekziora etortzekoa zen abuztuaren bukaeran. Elkarrekin egongo ziren berriro! «Eta orain, gainera, Katagorrirekin», pentsatu zuen Olyk, telefonoa itzali eta Lucía bere lagunarekin gogoratzeaz batera. Gasteizko garaian baino hobea izango zen. Egia esan, hango guztiak Madrilera etortzea nahiko zuen; berak pozak zoratzen hartuko zituen.




    Moskurako bidaiak bost ordu irauten zuen, eta bidaldiaren erdian bazkaria eman zieten: entsalada txiki bat –miniontzietan aparte, olioa eta ozpina, piperra eta gatza–; bigarren plater gisa, behi-okela patata-purearekin, pasteltxo bat eta ogia.




    Olyk ikusi zuen Clarak ez zuela pasteltxoa jan, eta ogia ere ez. Uf!, hori bai dela barruko indarra eta borondatea izatea. Nutrizionista berria zuten, Saioa, eta haren menuetan ez zen ogia sartzen, baina... «Bueno, bost mila metrotik gora jaten baduzu, ez da kontuan hartzekoa», pentsatu zuen bere artean, zeharo konbentzituta. Seguru lege hori izango dela munduko bazterren batean, Canillejasko txaletean baino zentzu handiagoa duten tokiren batean.




    Bandeja eraman zutenean, itxura batean bazirudien Olympiaren ogia oso-osorik zegoela, baina azpikoz gora jarriz gero, zulo handi bat ikusiko zenuen lehen ogi-mami guztia zegoen tokian.




    –Tranposa... –esan zion Mariok ahopean eta irribarrez, komunera bidean haren ondotik pasatu zenean. Bete-betean harrapatu zuten!




    Adrian ere begira zeukan bere tokitik: biek barrezka ari ziren Olympiaren trikimalua zela-eta. Eta, halaxe, mokaduak janez, txantxak eginez eta elkarri ziriak sartuz, Clararen isiltasunaren azpitik eta hodei guztien gainetik, Kremlinaren hirirantz bideratu zen gimnasiako ekipo nazionala.

    Olympiaren betileak zuri-zuri jarri ziren Errusiako lurzorua ukitu bezain laster. Hegazkin barruko 23 gradutatik 20 gradu zeropean egotera pasatu ziren: 20 gradutik gorako aldea. Hola, kolpetik, graziosoren batek izozkailu erraldoi bateko atea brastakoan ireki eta hegazkineko guztiak bainu-jantzian barrura sartu balitu bezala.




    –Jakin gauzak nola diren hemen, eta baten bat gure bila ez etortzea ere... ez dakit, ba, manta termikoekin-edo, salda bero batekin-edo... zerbait behintzat –kexatu zen Olympia ozen, hotzez dardarka, hegazkinez egin zuen lehenengo bidaia zein desberdina izan zen gogoratuta, orduan Kanarietara joan baitzen.




    Mayak entzun egin zion eta keinuka adierazi zion berokiaren kremailera goraino igotzeko eta janzteko behingoz eskularruak; gero, beste aldera jiratu zen, aireportuan jaso behar zituen pertsonaren bila.




    Kanpoan dena elurtuta zegoen; horrek, ordea, ez zuen eraginik jendearen eguneroko martxan. Moskun ohituta zeuden; ez zen Madrilen bezala gertatzen, han elurte batek sekulako auto ilarak sortu eta hankaz gora jartzen baitu dena, munduaren akabera balitz bezala. Guretzat zirimiria bezala zen errusiarrentzat elurte hura, alde bakarrarekin: euri fina izan beharrean elur-hautsa izatea. «Hauek euskaldunen kastakoak dira», esan zuen bere artean, bere lagun Martaren aitaz gogoraturik, hura alkandora hutsean irteten baitzen etxetik izotza egiten zuenean ere.




    Antolakuntzaren autobus batek jaso zituen aireportuan. Igo zirenean, ia beterik zegoen beste delegazio batzuetako jendearekin. Pasillotik atzeko eserlekuetara zihoazenean, hizkuntza mordo bat entzun zuten, denak nahasturik anabasa batean. «Zer arraio esaten ari ote dira?», pentsatzen zuen Olympiak bere artean.

